ZAHARAH NAWAWI
Novelis Zaharah Nawawi dilahirkan pada 5 Mei 1940 di Kampung Parit Jawa, Batu Pahat, Johor. Zaharah merupakan anak perempuan tunggal daripada sebelas orang adik beradik lelaki dan anak kepada seorang peniaga kecil. Ibunya, Hajah Fatimah binti Haji Abdul Karim. Zaharah mewarisi bakat mengarang cerita daripada ibunya.
	Menerima pendidikan formal hingga darjah enam di Sekolah Melayu, lulus sekolah agama hingga darjah tujuh dan mendapat pendidikan bahasa Jepun (1952), lulus peperiksaan Lower Certificate of Education (LCE) (1961), dan lulus Sijil Pelajaran Malaysia dengan mendapat pangkat tiga. Disebabkan keinginan untuk menjadi penulis dan wartawan, Zaharah meninggalkan negara tercinta dengan mencuba nasib di Tokyo (1966-1968) untuk mempelajari ilmu fotografi selama lima tahun. 
[bookmark: _GoBack]Sepanjang kerjayanya sebagai penulis, beliau telah melahirkan sekurang-kurangnya, 12 buah novel, tiga buah novel kanak-kanak dan tujuh buah buku kumpulan cerpen persendirian dan lebih 25 buah antologi cerpen bersama. Sebahagian besar karya yang beliau hasilkan itu mendapat pelbagai pengiktirafan antaranya memenangi Hadiah Buku Terbaik Kanak-Kanak Bukan Bergambar (Hadiah Buku Kebangsaan 1990), Hadiah Saguhati Hadiah Sastera Utusan/ Public Bank (1986), Hadiah Sastera Johor kategori Cerpen Eceran (1996), Pemenang Utama Hadiah Sastera Utusan/Public Bank (1998), Hadiah Sastera Johor Darul Ta’zim (1999) dan Anugerah S.E.A Write Awards (1996).
	Zaharah mula mengasah bakat dalam bidang penulisan sejak berusia 12 tahun dan semenjak itu tidak pernah berhenti menulis sehingga kini. Ketika itu karyanya tersiar dalam Utusan Kanak-kanak dan Majalah Tunas terbitan Utusan Melayu. Sejak itu beliau terus berkarya. Walaupun Zaharah sibuk dengan tugas harian, beliau masih sempat menulis karya berbentuk kreatif, sama ada dalam genre cerpen, novel, biografi, drama dan puisi. Pada tahun 1972, terbit novel sulung Zaharah berjudul Sebelum Berakhirnya Musim Bunga. Kebanyakan karya Zaharah terutamanya cerpen disiarkan dalam Mestika, Dewan Sastera, Berita Minggu dan Jelita. Cerpen dan novel yang dihasilkan Zaharah banyak mengungkapkan persoalan pendidikan dan moral, di samping memperjuangkan hak kaum wanita. 
	Sehingga kini Zaharah telah menghasilkan beberapa novel dan cerpen. Antaranya, Anugerah (1955), Panglima Salleh Selempang Merah (1988), Jalur Sinar di Celah Daun (1981), Bulan dan Matahari (2007) manakala cerpennya pula Percikan Bara (1982), Di Hujung Penantian (1988) dan antologi bersama Dari Siulan Burung-burung (1977), Bunga Gunung (1982) dan Hawa (1984). Selain itu, novel kanak-kanaknya seperti Ebe dan Eme (1988), Mencari Hujan Emas (1993), antologi cerpen kanak-kanak, Komputer baru untuk Mama (2002), Kumpulan Cerpen Kanak-kanak, Wira Anak Berjasa (2003). Zaharah juga menghasilkan autobiografi seperti Azah Aziz: Kartika di langit seni (2002) dan Merentas Laluan (2004). Kini Zaharah Nawawi merupakan seorang penulis bebas dan mengendalikan Kelab Penulis Zaharah Nawawi (KEPEZI), sebuah kelab penulis untuk mengasuh bakat-bakat penulis muda yang diusahakannya sendiri.
	Novel-novel yang digarap oleh Zaharaha kebanyakannya lebih terarah kepada perjuangan wanita seperti novel Selamat Datang Adzie Farahah dan Sebelum Berhujungnya Musim Bunga. Rosnah Baharuddin di dalam kertas kerjanya yang bertajuk “Mencari Jati Diri Feminisme dalam Karya Novelis Tempatan” (1996) menyatakan bahawa bagi Zaharah, beliau telah disinonimkan dengan kegemaran menanpilkan watak-watak wanita tegas, bersungguh-sungguh dan tabah dalam mengharungi kehidupan. Lantaran daripada sikap tabah dan tidak mudah menyerah kalah menyebabkan watak utama mampu mengecap kemenangan dan kebahagiaan.  
	Menurut Hamzah Hamdani, novel Sebelum Berhujungnya Musim Bunga ialah novel autobiografi catatan hidup yang menyamar sebagai novel, namun sebagai novel yang berperasaan. Malah Rasidah Ismail turut menyatakan bahawa, membaca novel setebal 98 muka ini, terasa seperti membaca kisah hidup pengarangnya sendiri. Malah beliau yakin ini pasti dirasakan juga oleh orang-orang yang kenal rapat dengannya. Dari segi penceritaannya, walaupun tentang babak percintaan ini sahaja Zaharah Nawawi tidak berterus terang samada berakhir dengan kebahagiaan atau kegagalan. 

